
普濟世人，持危扶顛，恤困施恩；許祖旌陽，亦務前功，功滿行足，天神護守，丹不魔侵，煉之九九，入口飛昇。古有丹井，丹址可徵。爾既有問，吾豈不云！即將此道，續於章中。外丹之道，雖有作為，實分體用，以用見體，互結天性，煉鉛取鉛，水中淘金。始為一家，列分二性，披褐懷玉，海底日昇。丹之初結，月出乎庚，雖譬於月，乃真鉛形。黑魂不虧，白日成金，脫凡為仙，轉制有徑，循之卦爻，區分漏應，陰返陽復，得炁分根，陽煉復散，陰煉復凝。一陽生時，勿使散耗，以陰種陽，陽能自肇，是謂『真鉛』。如爾精華，雖為西子，實養東家，識得黃芽，可煉內外。今附各章，參之自解。」


觀心品第三

真君曰：「鴻濛混元，無上至靈。育陶天地，化魄煉魂。心者神舍，契合陰陽，主宰眾妙，應化無方。太上有云：『道以心得，心以道明。』以心觀道，以道觀心，操心如谷，有應無聲，涵合太極，運化五行。孟子有曰：『仁，人心也。』仁者無敵，故能化物。物蒙其化，天下歸仁。定心棲神，神所以存。心定神彰，神彰物冥。寂然不動；吾心之體，感而遂通；吾心之用，致知格物；吾心之靈，煉氣化神。必先養心，養心寡慾，為道之根。心澹而虛，自然神應。神應無鄉，因物而應，返而歸之，以合天性。應無所住，不欲落有，云『無心』者，恐踵於塵。心上無塵，塵自不生。丹從心覓，豈曰無心？若以無心，為道之宗，內可以築，昧乎頑空。守道之基，必虛其心！心虛物虛，物虛心靈。持戒定慧，而澄於心；淡食素衣，以絕物陰；名利知止，以復和冲。情一生物，心為變更，變為妄想，緣物緣塵，暮纏朝攪，萬魔來侵！心神顛倒，錯亂天真。種種心生，名曰『妄心』。心活神死，因此而云，設云死心，何以運神？形不從化，同木偶人！心如明珠，圓陀光灼，置之盤中，潑潑無

